
ABSTRAK 

Penguasaan kemahiran berfikir secara kritis dan penyelesaian masalah merupakan 

masalah dalam kalangan pelajar. Justeru, cabaran yang semakin meningkat dalam 

dunia pekerjaan menyebabkan para graduan perlu daya saing yang tinggi bagi 

memenuhi kehendak pasaran. Kajian ini bertujuan untuk mengenal pasti tahap 

kemahiran berfikir secara kritis dan penyelesaian masalah pelajar serta mengenal pasti 

tahap pencapaian akademik pelajar berdasarkan pelaksanaan Model APMI dalam sesi 

pengajaran dan pembelajaran. Model APMI merupakan pengubahsuaian daripada 

pembelajaran Model MIAP. Model APMI merangkumi empat langkah utama dalam 

pendekatan pembelajaran yang mengutamakan penilaian terhadap tahap kemahiran 

individu. Selain itu, kajian ini juga mengenal pasti persepsi pelajar terhadap 

pembelajaran Model APMI dalam proses PnP bagi kursus Teknologi Elektrik 1. Reka 

bentuk kajian yang digunakan adalah eksperimen kuasi. Kaedah analisis yang 

digunakan melibatkan nilai skor min, sisihan piawai, perbezaan markah, Paired 

sample t-test dan ANCOVA. Hasil daripada analisis kajian menunjukkan keputusan 

yang positif dari aspek penguasaan Kemahiran berfikir secara kritis dan penyelesaian 

masalah pelajar. Namun, tahap pencapaian kognitif bagi kandungan topik Teknologi 

Elektrik 1 hanya berada di tahap sederhana. Tambahan pula, penerimaan pelajar 

terhadap pendekatan pembelajaran berasaskan Model APMI adalah sederhana. 

Kesimpulannya, dapatan kajian membuktikan bahawa pendekatan pembelajaran 

Model APMI ini dapat mempertingkatkan tahap kemahiran berfikir secara kritis dan 

penyelesaian masalah pelajar serta membantu diri pelajar dari segi pencapaian 

akademik dalam topik Teknologi Elektrik 1. 

ABSTRACT 

Critical thinking and problem solving skills continue to be a learning challenge for 

students. Thus, the increasing challenges in the job market have accentuated the need 

for graduates to be highly competitive, to meet the market demand. This study aimed 

to identify the level of critical thinking skills and problem solving of the students, as 

well as identifying their level of academic achievement, based on the implementation 

of the APMI Model in teaching and learning sessions. The APMI model is a 

modification of the MIAP Model learning. It comprises four main steps in a learning 

approach which prioritises assessments on the level of individual skills. In addition, 

this study also identified students' perceptions of the APMI Model learning in the 

Teaching and Learning (PnP) process for the Electrical Technology course 1. The 

study design used was quasi-experimental. The analysis methods used involved mean 

score values, standard deviation, score difference, paired sample t-test and ANCOVA. 

The results of the analysis showed positive outcome from the aspect of the mastery of 

students’ critical thinking skills and problem solving. However, the level of cognitive 

achievements for the content of the Electrical Technology 1 topic was found to be only 

at the moderate level. Furthermore, students’ acceptance of the learning approach, 

based on the APMI Model was at the moderate level. In conclusion, the findings of the 

study proved that, the learning approach of the APMI Model can improve the level of 

critical thinking skills and problem solving of the students, besides facilitating them, 

in terms of their academic achievement in the Electrical Technology 1 topic. 

BAB 1 

PENGENALAN 

1.1 Pendahuluan 

 

Sistem Pendidikan Teknik dan Vokasional (PTV) di Malaysia telah banyak mengalami 

perubahan terutama dalam menentukan perkembangan potensi individu agar ianya 

selari dengan Falsafah Pendidikan Kebangsaan (FPK). Kelangsungan transformasi 

PTV ini adalah penting dalam pembangunan sesebuah Negara khususnya jika mahu 

menjadi sesebuah negara maju. Menurut Abu Bakar, Hamzah, Amirmudin (2011) 

pelbagai inovasi dilakukan terhadap PTV bermula dari peringkat rendah serta 

menengah dan ianya berpunca daripada perakuan Laporan Jawatankuasa Kabinet 

(1979). Laporan ini menegaskan: 

 

“Dalam keadaan pembangunan Negara hari ini yang 

menggalakkan penyertaan yang lebih meluas dalam bidang 

perusahaan dan perdagangan, peranan pendidikan teknik dan 

vokasional menjadi lebih penting. Untuk mencapai tujuan ini 

adalah diperakukan supaya pendidikan teknik dan vokasional 

hendaklah diperluaskan dan dimajukan lagi.”      (Perakuan 

111, hlmn.253). 

 

Perkembangan PTV ini juga selaras dengan matlamat pendidikan negara yang 

bertujuan dalam memastikan keperluan tenaga kerja mahir dan separa mahir dapat 

dipenuhi sama ada dari segi jangka masa panjang mahupun jangka masa pendek (Abu 

Bakar, 2011). Tidak dapat disangkalkan lagi PTV boleh dianggap sebagai pemangkin 

pembangunan negara. PTV memainkan peranan penting dalam melahirkan modal 

insan yang kompeten dan berkualiti (Tee, 2016), PTV merupakan pendidikan dan 

latihan yang memfokuskan terhadap pengetahuan dan kemahiran khusus dalam 

membangunkan potensi individu. Terdapat beberapa ciri PTV iaitu: (1) mempunyai 

hubung kait dengan dunia industri; (2) mempunyai hubung kait dengan dunia 

pekerjaan; (3) melibatkan pengajaran dan pembelajaran (PnP) di tempat kerja dan 

institusi latihan atau sekolah; dan (4) berasaskan kemahiran (Smith & Keating, 2003). 

 Sedia maklum bahawa peranan PTV adalah dalam melahirkan modal insan 

yang berketerampilan dan berdaya saing. Pembangunan modal insan yang ingin 

dijelaskan adalah individu yang mempunyai kemahiran tinggi agar dapat menyumbang 

kepada pembangunan sesebuah negara (Othman, Mohd Hasril, Mansor, 2011). Dalam 

usaha melahirkan modal insan yang berdaya saing, para pendidik harus memastikan 

bahawa proses PnP pelajar sama ada dalam bilik kuliah mahupun bengkel mampu 

dalam memberikan pendedahan kepada para pelajar. Justeru itu, proses PnP 

merupakan satu aktiviti yang tidak dapat dipisahkan dengan tugas seorang pendidik. 

Namun begitu perkembangan teknologi maklumat dan telekomunikasi kini telah 

memberi cabaran baru dalam dunia PnP dalam kalangan pendidik (Mohsin, 2011). 

Sehubungan dengan itu, Kementerian Pendidikan Malaysia (KPM) telah melancarkan 

inisiatif Pembelajaran abad ke – 21 secara rintis pada tahun 2014 dan meluaskan 

pelaksanaan ke seluruh negara melalui 2015 (Norzarina, 2016). Oleh yang demikian, 

setiap aktiviti PnP yang melibatkan kurikulum dan kokurikulum di pelbagai peringkat 

sama ada di sekolah mahupun di universiti mesti menjadikan pendidikan abad 21 

sebagai penanda aras sistem pendidikan pada masa kini. 

 Pendidikan abad 21 ini memerlukan pendidik memainkan peranan penting 

dalam aspek latihan dan pembelajaran yang memfokuskan pembelajaran berpusatkan 

pelajar, penggunaan computer, pembelajaran aktif, pembelajaran kendiri, mengadakan 

persekitaran yang kondusif, pembelajaran kolaboratif dan penilaian berasaskan 

pencapaian (Badrul Hisham, 2016). Selari dengan keperluan era pendidikan abad 21, 

pendidik harus menyediakan pelajar dengan kefahaman dan penguasaan kemahiran 

abad 21 yang membolehkan mereka menghadapi cabaran dengan baik. Menurut Syed 

(2006) kemahiran abad 21 mempunyai elemen – elemen yang berkait rapat dengan 

domain hasil pembelajaran digariskan oleh Kerangka Kelayakan Malaysia (MQF). 

Menurutnya lagi, domain pembelajaran penting dalam sistem pendidikan di Malaysia 

kini mengandungi; (1) Pengetahuan ilmu bidang, (2) Kemahiran praktikal, (3) 

Kemahiran dan kebertanggungjawaban sosial, (4) Etika, moral dan keprofesionalan 

(5) Kemahiran komunikasi, kepimpinan dan kerja berpasukan, (6) Kemahiran 

pemikiran kritikal, penyelesaian masalah dan kemahiran saintifik, (7) Pengurusan 

maklumat dan kemahiran pembelajaran sepanjang hayat, serta (8) Kemahiran 

mengurus dan keusahawanan. 

 Bagi mencapai keperluan dalam setiap domain tersebut, pendidik memainkan 

peranan penting dalam mewujudkan persekitaran pembelajaran yang berkesan melalui 

pendekatan pengajaran yang bersesuaian untuk melahirkan proses pembelajaran yang 

bermakna bagi seorang pelajar. Namun, seorang pendidik mahupun guru kerap 

berhadapan dengan pelajar yang berbeza dari segi kebolehan mereka sehingga 

kepakaran guru amat ditagih dalam menentukan strategi pengajaran yang bersesuaian 

dengan diri pelajar (Chew, 2014). Sehubungan dengan itu, timbulnya pelbagai isu 

berkaitan dengan tahap kemahiran berfikir dan kemahiran penyelesaian masalah 

melibatkan pelajar serta para graduan universiti di Malaysia. Masalah sedemikian 

sering menjadi kebimbangan kerana para graduan serta pelajar dikatakan tidak 

berupaya memberikan pandangan dan idea secara kreatif dan berasas kerana dalam 

kajian Ramlee (2002) didapati bahawa majikan dari pelbagai industri yang melibatkan 

bidang kejuruteraan di Malaysia kini memberi pandangan bahawa para graduan di 

Malaysia mempunyai kemahiran teknikal lebih daripada mencukupi, namun majikan 

merasakan kurang puas hati dari segi kemahiran pemikiran kritikal dan penyelesaian 

masalah yang merupakan sebahagian daripada kemahiran insaniah yang tidak dikuasai 

dalam kalangan graduan teknikal di Malaysia. 

 Tambahan pula, sistem pendidikan di Malaysia elemen kemahiran berfikir 

pelajar mula diberi perhatian dan dianggap penting kerana ianya merupakan satu 

elemen tambah nilai kepada pelajar bagi menghadapi masa depan yang lebih mencabar 

(Mohd Fadzil et al., 2017). Adalah penting bagi seorang pelajar melengkapkan diri 

mereka dengan kemahiran generik terutama kemahiran berfikir secara kritis dan 

kemahiran penyelesaian masalah dalam memastikan para pelajar tersebut dapat 

bersaing dalam alam pekerjaan kelak (Romeli, 2012).  

 Menurut Kamal (2017) pendekatan guru serta pedagogi memberikan 

rangsangan kepada murid untuk amalan pemikiran kritikal. Berbeza dengan Santos 

(2017) yang menyatakan keadaan bilik darjah, kurikulum dan konsep pemikiran 

kritikal juga memainkan peranan penting dalam perkembangan pelajar. Justru 

kepentingan menguasai kemahiran berfikir secara kritis dan penyelesaian masalah juga 

dapat memberi nilai tambah yang baik bagi perkembangan dan persediaan pelajar bagi 

menghadapi di masa hadapan. 

Rentetan itu, penyelidik menyedari kepentingan kemahiran berfikir secara 

kritis dan kemahiran penyelesaian masalah diterapkan kepada para pelajar tidak kira 

dari pelbagai peringkat sama ada rendah, menengah dan universiti. Pemilihan kursus 

Teknologi Elektrik 1 disebabkan hasil pembelajaran kursus tersebut yang merangkumi 

tahap kemahiran berfikir secara kritis dan penyelesaian masalah selain dari latar 

belakang pelajar yang mengikuti kursus tersebut yang bukan dari kalangan pelajar 

jurusan yang berkaitan. Pengkaji telah mengenal pasti keberkesanan Model APMI 

dalam membantu meningkatkan tahap kemahiran berfikir secara kritis dan 

penyelesaian masalah pelajar terutama dalam kursus Teknologi Elektrik 1. 

 

1.2 Latar Belakang Masalah 

 

Kemahiran merupakan suatu nilai yang berperanan dalam menonjolkan potensi diri 

seseorang individu, ianya dianggap penting kerana merangkumi seluruh aspek 

kehidupan sejagat (Md Ibharim, 2015). Menurut beliau lagi, menerusi Pelan 

Pembangunan Pendidikan Malaysia 2013 – 2025 (PPPM 2013 – 2025) antara 

matlamat utama yang difokuskan adalah memanfaatkan penggunaan teknologi dalam 

sistem pendidikan bagi meningkatkan pembangunan kemahiran pelajar terutamanya 

dalam aspek pembelajaran dan kehidupan (Kementerian Pendidikan Malaysia, 2013). 

Oleh yang demikian, dalam merealisasikan aspirasi – aspirasi yang terkandung dalam 

PPPM 2013 – 2025, kualiti ilmu serta pelajar juga harus dipertingkatkan melalui 

penerapan – penerapan dalam Kemahiran Insaniah (KI). Sedia maklum bahawa KI 

merupakan satu kemahiran yang merangkumi pelbagai aspek di dalam kemahiran 

generik. Dalam KI terdapat beberapa konstruk yang harus dikuasai dan setiap 

daripadanya memainkan peranan yang penting. Kemahiran Berfikir secara Kritis dan 

Penyelesaian Masalah merupakan salah satu daripada konstruk yang terdapat di dalam 

KI. Oleh itu, ia merupakan kemahiran yang sangat penting dalam semua profesion (Siti 

Rahayah, 2008). Di sini jelas menunjukkan bahawa kemahiran berfikir secara kritis 

dan kemahiran penyelesaian masalah berpotensi dalam meningkatkan pembelajaran 

pelajar (Nazri, 2013). 

 Permasalahan yang timbul adalah sejauh mana tahap kemahiran berfikir secara 

kritis dan kemahiran penyelesaian masalah bagi para pelajar di Malaysia. Hal ini 

kerana kadar pengangguran sering kali dicatatkan meningkat berikutan beberapa 

faktor seperti kemahiran berfikir yang rendah dan sukar untuk membuat keputusan 

(Nooriah & Zakiah, 2017). Selain itu, sebilangan pelajar tidak dapat menjana idea 

kreatif terhadap sesuatu perkara yang dipelajari dan tahap kemahiran berfikir mereka 

tidak dapat dikembangkan (Nazri, 2013). Pelajar juga perlu bersedia dalam menguasai 

kemahiran Abad ke – 21 iaitu penguasaan elemen 4C, critical thinking, 

communication, collaboration, dan creativity (Rios et al., 2020).  

 Justifikasi kajian ini memfokuskan terhadap pelajar kerana kebanyakan kajian 

– kajian terdahulu banyak memfokuskan terhadap guru dan sistem pendidikan malah 

kurangnya kajian yang memfokuskan pelajar sebagai topik utama kajian. Hal ini 

kerana penekanan yang sewajarnya harus ada dalam diri pelajar bagi memperkasakan 

kemahiran berfikir secara kritis dan kemahiran penyelesaian masalah kerana ia dapat 

menentukan hala tuju setiap pelajar kelak nanti. Menurut Hussin (2014) kajian yang 

dibuat oleh National Research Council (2012) menyatakan bahawa pelajar perlu 

dibekalkan dengan kompetensi abad 21 iaitu kemahiran kognitif (misalnya pemikiran 

kritikal dan penyelesaian masalah) kemahiran intrapersonal (misalnya komunikasi dan 

kerja berkumpulan) dan kemahiran interpersonal (misalnya pengurusan tingkah laku 

dan emosi). Selain itu, kemahiran berfikir secara kritis dan kreatif perlu diberikan 

penekanan dalam proses PnP pelajar kerana pelajar didedahkan dengan pemikiran 

kritis lebih bersedia menghadapi masalah yang lebih kompleks dan perubahan 

teknologi yang berlaku secara mendadak (Romeli, 2012). Hal sebegini terjadi 

disebabkan pelajar sering kali beranggapan bahawa mata pelajaran melibatkan sains 

dan matematik adalah sukar bagi mereka dan ia boleh menjejaskan peluang bagi 

peroleh keputusan cemerlang. Persepsi pelajar yang ditunjukkan adalah negatif dan 

perkara sebegini dijadikan alasan untuk tidak belajar (Ali, 2016).  

 Secara rasionalnya kemahiran berfikir khususnya berfikir secara kritis dan 

kemahiran penyelesaian masalah bukan sahaja dapat memenuhi kehendak dan aspirasi 

FPK malah bakal menjadi penggerak utama dalam menjayakan PPPM 2013 – 2025. 

Oleh yang demikian, setiap pelajar haruslah memahami dan menguasai kemahiran 

penyelesaian masalah dan kemahiran berfikir kritis ini dalam membentuk jati diri 

mereka supaya lebih cekap dan berkesan (Bjorkland & Pellegrini, 2000). Dapatan 

kajian Musa (2010) jelas menunjukkan bahawa tahap kesedaran pelajar terhadap 

kepentingan pemikiran kritis dan penyelesaian masalah berada di tahap baik kerana 

pelajar kini menyedari akan kepentingan untuk berfikir secara kritis dalam 

menyelesaikan masalah terutamanya apabila menceburi bidang pekerjaan kelak. 

Zarina (2017) menyarankan agar sikap positif dalam menyelesaikan masalah perlu 

dilentur agar lebih banyak masalah dapat diselesaikan serta menjadi pengetahuan 

dalam kehidupan seharian. Setiap pelajar harus menukar minda mereka bahawa 

kecemerlangan akademik dan penganugerahan ijazah bukan merupakan asas kepada 

kecemerlangan, sebaliknya ia perlu dilengkapi dengan nilai kemahiran serta modal 

insan (Wan, 2013). 

 Setiap pelajar mempunyai tahap pemikiran dan sikap yang berbeza terhadap 

sesi PnP. Ia juga turut memberi kesan kepada persekitaran bilik kuliah dan amalan 

pengajaran pendidik. Oleh itu penggunaan kaedah atau gaya pembelajaran sangat 

penting dalam membantu pelajar mengetahui dan memahami setiap perkara yang ingin 

disampaikan oleh pendidik. Pemilihan model pembelajaran yang baik akan membantu 

meningkatkan tahap kefahaman dan kesedaran pelajar terhadap kemahiran berfikir 

secara kritis dan kemahiran penyelesaian masalah. Model pembelajaran yang 

digunakan oleh pengkaji adalah Model APMI (Aplikasi, Progres, Motivasi dan 

Informasi) yang bersesuaian dengan pembelajaran pelajar pada zaman kini. Model 

Pembelajaran APMI merupakan pengubahsuaian daripada Model Pembelajaran 

MIAP. Menurut Wiphasith (2015), Model Pembelajaran MIAP merujuk kepada proses 

pembelajaran atau langkah berdasarkan prinsip – prinsip serta yang digunakan oleh 

guru bagi menyusun setiap pengalaman pembelajaran tersebut. Sedia maklum bahawa 

Model Pembelajaran MIAP ini merangkumi empat proses yang harus diketahui iaitu 

(1) Motivasi, M; (2) Informasi, I; (3) Aplikasi, A; (4) Progres, P.  

 Menurut Wanwisa (2016), Model MIAP merupakan satu model pembelajaran 

yang terkenal pelaksanaannya di Thailand dan ia seringkali diadaptasikan di dalam 

bidang pendidikan terutama sains dan teknologi. Selain itu juga Model MIAP 

bersesuaian dalam merangsang pelajar di dalam pembelajaran yang menggunakan 

medium multimedia sebagai pembelajaran (Sopan, 2012). Berdasarkan pembelajaran 

Model MIAP, faktor utama dalam model tersebut adalah bermula dengan menarik 

minat pelajar tersebut dalam proses PnP, kemudian menyatakan informasi yang dapat 

menarik minat pelajar untuk belajar berdasarkan pelan pelajaran yang dirangka oleh 

guru. Selepas itu, guru akan melihat sama ada tingkah laku pelajar tersebut dengan 

memberikan latihan atau tugasan bagi mengetahui objektif pembelajaran tersebut 

berjalan lancar atau tidak dan akhir sekali guru akan menilai setiap pelajar mengikut 

aktiviti yang dijalankan.   

 Secara dasarnya pelaksanaan Model MIAP ini hanyalah dijadikan sebagai 

panduan atau langkah dalam memastikan sesi PnP yang dijalankan mencapai objektif 

pembelajaran dan membantu pelajar di dalam meningkatkan lagi kemahiran mereka 

sedia ada. Namun di sini pelaksanaan Model MIAP ini dijadikan rujukan dan model 

dalam pengubahsuaiannya kepada Model APMI bagi menambah baik serta memberi 

nafas baru dalam sesi PnP. Pengubahsuaian ini diharapkan bersesuaian dengan situasi 

dan kehendak Pembelajaran Abad Ke 21 (PAK21). Pengukuhan terhadap pendekatan 

Model APMI dalam PAK21 ini dapat dijelaskan bahawa proses pengajaran dan 

pembelajaran abad ke 21, pensyarah harus mempelbagaikan kaedah pengajaran agar 

tidak terlalu terikat akan gaya pembelajaran konvensional yang hanya memberi 

tumpuan terhadap pembelajaran sehala sahaja (Badrul, 2016). Oleh itu, pendekatan 

Model APMI dalam sistem pembelajaran kini jelas menunjukkan bahawa ianya dapat 

memberi satu anjakan dalam proses PnP sedia ada, Model APMI memberi ruang 

kepada pensyarah dalam melaksanakan aktiviti pembelajaran yang memerlukan 

penglibatan aktif pelajar untuk mengembangkan lagi idea dan pemahaman mereka 

terhadap isi kandungan pembelajaran. Walau bagaimanapun, perbandingan antara 

Model MIAP dan Model APMI akan dibincangkan secara terperinci dalam Bab 2.  

 Dalam memberi pengukuhan terhadap Kemahiran Berfikir secara Kritis dan 

Penyelesaian Masalah pelajar melalui pendekatan Model APMI, tahap pencapaian 

akademik pelajar juga harus dititik beratkan bagi memastikan pencapaian akademik 

pelajar turut dapat dipertingkatkan. Ini kerana sebagai pensyarah / guru, aktiviti 

pembelajaran yang dilaksanakan harus padan dengan kebolehan dan keperluan pelajar 

untuk mewujudkan proses pembelajaran yang bermakna. Kefahaman dan minat 

pelajar terhadap akademik berada di tahap yang rendah membuktikan bahawa pelajar 

mempunyai masalah yang berkait rapat dengan sesi PnP dan seterusnya kan 

mempengaruhi pencapaian akademik pelajar tersebut kelak (Azizi, 2011). Oleh yang 

demikian, ciri-ciri yang ada dalam Model APMI dipercayai dapat membantu dalam 

meningkatkan lagi pencapaian akademik pelajar sedia ada di samping penerapan 

kemahiran pemikiran kritis dan penyelesaian masalah sepanjang proses pembelajaran 

berlangsung. 

 Kesan pendekatan Model APMI terhadap peningkatan tahap kemahiran 

berfikir secara kritis dan penyelesaian masalah serta tahap penguasaan pencapaian 

akademik pelajar diujikaji melalui kursus Teknologi Elektrik 1 (TE1). Pemilihan 

kursus tersebut adalah menepati fokus utama kajian ini kerana salah satu Hasil 

Pembelajaran Kursus (CLO) kursus TE1 adalah berkaitan dengan kemahiran berfikir 

secara kritis dan kemahiran penyelesaian masalah oleh pelajar. Antara CLO lain yang 

berkaitan adalah di akhir kursus ini, pelajar dapat menganalisis berbagai jenis teorem 

dan menghubungkait arus, voltan, galangan, kuasa dan faktor kuasa dalam litar siri dan 

selari yang mengandungi perintang, pearuh dan kapasitor. Satu kajian awal telah 

dilakukan terhadap pensyarah dan pelajar bagi mengenal pasti subtopik yang 

mempunyai masalah ketika sesi pembelajaran dan pengajaran. Hasil daripada kajian 

awal tersebut menunjukkan bahawa semua responden kajian menyatakan bahawa 

subtopik yang sering kali menghadapi masalah sama ada oleh pensyarah mahupun 

pelajar ketika sesi pembelajaran dan pengajaran adalah Bab 6 “Asas 

Keelektromagnetan”. 

Berdasarkan temu bual pensyarah yang mengajar kursus TE1, subtopik 

tersebut sukar dikuasai kerana ianya memerlukan pelajar memahami terlebih dahulu 

konsep berkaitan sambungan bintang dan delta selain daripada voltan dan fasa. Oleh 

itu, pengkaji mendapati bahawa ianya sangat bersesuaian dengan fokus utama kajian 

ini dalam menentukan tahap kemahiran berfikir secara kritis dan kemahiran 

penyelesaian masalah melalui Model Pembelajaran APMI. 

 

1.3 Penyataan Masalah 

 

Cabaran yang semakin meningkat dalam dunia pekerjaan menyebabkan pelajar yang 

mempunyai kemahiran berfikir secara kritis dan penyelesaian masalah tidak berdaya 

saing. Ini disebabkan kemahiran berfikir secara kritis dan kemahiran penyelesaian 

masalah adalah salah satu domain utama dalam kemahiran generik yang dapat 

membantu pekerja menyelesaikan masalah dengan berkesan dalam tugasan harian 

kerja. Namun begitu berdasarkan temu bual bersama pensyarah yang mengajar kursus 

tersebut menunjukkan sebilangan pelajar sukar untuk menguasai dan memahami topik 

yang terkandung. Hal ini menyebabkan tahap pencapaian akademik pelajar juga 

sedikit terjejas dengan pemasalah pelajar itu. Pencapaian akademik pelajar juga harus 

diambil kira kerana ia akan berkembang maju selari dengan tahap kemahiran berfikir 

secara kritis dan penyelesaian masalah. Banyak kajian menunjukkan bahawa kaedah 

pengajaran berasaskan Model MIAP dapat membantu mempertingkatkan tahap 

penguasaan sesuatu kursus. Namun, setelah kajian literatur secara sistematik dilakukan 

didapati bahawa langkah Model MIAP harus diubahsuaikan untuk mencapai matlamat 

membantu pelajar menguasai bahan kandungan kursus dan kemahiran berfikir secara 

kritis dan penyelesaian masalah. Memandangkan pelajar seringkali menghadapi 

masalah dalam kursus Teknologi Elektrik 1, juga salah satu hasil pembelajaran kursus 

ini adalah memastikan penguasaan kemahiran berfikir secara kritis dan penyelesaian 

masalah, maka kursus ini telah dipilih untuk melakukan kajian yang bertujuan untuk 

menentukan kesan Model APMI terhadap peningkatan tahap kemahiran berfikir secara 

kritis dan penyelesaian masalah serta pencapaian akademik pelajar. Di samping itu, 

persepsi pelajar terhadap perlaksanaan proses pembelajaran berasaskan Model APMI 

turut dikenal pasti. 

 

1.4 Objektif Kajian 

 

Objektif kajian ini ialah: 

 

i. Mengenal pasti kesan pendekatan Model APMI dalam pengajaran Teknologi 

Elektrik 1 terhadap tahap Kemahiran Berfikir secara Kritis dan Penyelesaian 

Masalah pelajar. 

ii. Menguji kesan pencapaian akademik pelajar dalam kursus Teknologi Elektrik 1 

melalui pendekatan pembelajaran Model APMI. 

iii. Mengkaji persepsi pelajar terhadap pembelajaran Model APMI dalam proses 

pengajaran dan pembelajaran bagi kursus Teknologi Elektrik 1. 

1.5 Persoalan Kajian 

 

Berdasarkan objektif kajian yang dinyatakan di atas, beberapa persoalan kajian timbul 

bagi menjelaskan objektif kajian tersebut. Persoalan kajian yang dimaksudkan adalah 

seperti berikut: 

 

i. Apakah kesan pendekatan Model APMI dalam pengajaran Teknologi Elektrik 

1 terhadap Tahap Kemahiran Berfikir secara Kritis dan Penyelesaian Masalah 

pelajar? 

ii. Apakah kesan pencapaian akademik pelajar dalam kursus Teknologi Elektrik 

1 melalui pendekatan pembelajaran Model APMI? 

iii. Apakah persepsi pelajar terhadap pembelajaran Model APMI dalam proses 

pengajaran dan pembelajaran bagi kursus Teknologi Elektrik 1? 

 

1.6 Hipotesis 

 

1.6.1 Hipotesis Null (H0) 

 

Berikut adalah hipotesis null yang digunakan bagi menjawab persoalan kajian :  

 

H0 1: Tidak terdapat perbezaan yang signifikan bagi tahap Kemahiran Berfikir secara 

Kritis dan Penyelesaian Masalah antara pelajar kumpulan eksperimen dan kumpulan 

kawalan. 

H0 2: Tidak terdapat perbezaan yang signifikan bagi tahap pencapaian akademik dalam 

kursus Teknologi Elektrik 1 antara pelajar kumpulan eksperimen dan kumpulan 

kawalan. 

